
MOZZJONI GĦAL RIŻOLUZZJONI TAL-PARLAMENT EWROPEW

li fiha r-rakkomandazzjonijiet tal-Parlament Ewropew lill-Kunsill, lill-Kummissjoni u 
lis-SEAE rigward in-negozjati tal-Ftehim ta' Assoċjazzjoni UE-Moldova
(2011/2079(INI))

Il-Parlament Ewropew,

– wara li kkunsidra n-negozjati li għaddejjin bħalissa bejn l-UE u l-Moldova dwar il-Ftehim 
ta’ Assoċjazzjoni,

– wara li kkunsidra l-Konklużjonijiet tal-Kunsill dwar il-Moldova tal-15 ta' Ġunju 2009 li 
adottaw id-direttivi għan-negozjati,

– wara li kkunsidra l-Ftehim ta' Sħubija u Kooperazzjoni (FSK) iffirmat fit-28 ta' Novembru 
1994 bejn ir-Repubblika tal-Moldova u l-Unjoni Ewropea u li daħal fis-seħħ fl-1 ta' Lulju 
1998,

– wara li kkunsidra d-Dikjarazzjoni Konġunta tas-Samit dwar is-Sħubija tal-Lvant li sar fi 
Praga fis-7 ta' Mejju 2009,

– wara li kkunsidra l-Konklużjonijiet tal-Kunsill tal-Affarijiet Barranin dwar is-Sħubija tal-
Lvant tal-25 ta' Ottubru 2010, 

– wara li kkunsidra l-Komunikazzjoni Konġunta dwar risposti ġodda għal viċinat li qed 
jinbidel (A new response to a changing Neighbourhood) tal-25 ta' Mejju 2011, 

– wara li kkunsidra l-Protokoll għall-FSK UE-Moldova dwar il-parteċipazzjoni tal-Moldova 
fil-programmi u l-aġenziji tal-Komunità, 

– wara li kkunsidra l-Pjan ta' Azzjoni Konġunt UE-Moldova dwar il-Politika Ewropea tal-
Viċinat (PEV) li jistipula l-objettivi strateġiċi bbażati fuq l-impenji fir-rigward ta' valuri 
komuni u l-implimentazzjoni effettiva ta' riformi politiċi, ekonomiċi u istituzzjonali,

– wara li kkunsidra r-riżoluzzjoni tiegħu tas-7 ta' Mejju 2009 dwar il-qagħda fir-Repubblika 
tal-Moldova1,

– wara li kkunsidra r-Rapport dwar il-Progress tal-Moldova tal-Kummissjoni Ewropea 
adottat fil-25 ta' Mejju 2011, 

– wara li kkunsidra d-djalogu UE-Moldova dwar il-viża mniedi fil-15 ta' Ġunju 2010, 

– wara li kkunsidra l-Istrateġija tal-UE għar-Reġjun tad-Danubju,

– wara li kkunsidra l-Artikoli 90(4) u 48 tar-Regoli ta' Proċedura tiegħu,

– wara li kkunsidra r-rapport tal-Kumitat għall-Affarijiet Barranin u l-opinjoni tal-Kumitat 
għall-Kummerċ Internazzjonali (A7-0000/2011),

                                               
1 Testi adottati, P6_TA(2009)0384.

A. billi l-Moldova għandha l-potenzjal li tkun is-suċċess irrealizzat mill-PEV,  

B. billi, fil-kuntest tal-PEV, is-Sħubija tal-Lvant ħolqot qafas politiku sinifikattiv għall-
approfondiment tar-relazzjonijiet, l-aċċellerazzjoni tal-assoċjazzjoni politika u l-
integrazzjoni ekonomika ulterjuri bejn l-UE u l-Moldova, billi appoġġat ir-riformi politiċi 
u soċjo-ekonomiċi u ffaċilitat it-tqarrib lejn l-UE,

C. billi s-Sħubija tal-Lvant tiddisponi għat-tisħiħ tar-relazzjonijiet bilaterali permezz ta' 
Ftehimiet ta' Assoċjazzjoni ġodda, waqt li tqis is-sitwazzjoni speċifika u l-ambizzjoni tal-
pajjiż sieħeb u l-kapaċità tiegħu li jirrispetta l-impenji li jirriżultaw,

D. billi l-parteċipazzjoni attiva tal-Moldova u l-impenn tagħha għall-valuri u l-prinċipji 
komuni, li jinkludu d-demokrazija, l-istat tad-dritt, il-governanza tajba u r-rispett għad-
drittijiet tal-bniedem, huma essenzjali biex il-proċess ikompli miexi 'l quddiem u biex in-
negozjati u l-implimentazzjoni sussegwenti tal-Ftehim ta' Assoċjazzjoni jkunu suċċess li 
jkollu impatt sostenibbli fuq l-iżvilupp fil-pajjiż, 

E. billi fl-approfondiment tar-relazzjonijiet tagħha mal-Moldova, l-UE għandha tippromwovi 
l-istabilità u l-bini tal-fiduċja, inkluż permezz ta' parteċipazzjoni pro-attiva biex tinstab 
soluzzjoni għall-kunflitt Transnistrijan, 

F. billi n-negozjati mal-Moldova dwar il-Ftehim ta' Assoċjazzjoni mixjin b'pass stabbli u 
s'issa sar progress tajjeb, kif sar ukoll fid-Djalogu dwar il-Viża, iżda għadhom lanqas biss 
bdew in-negozjati dwar iż-żona ta’ kummerċ ħieles profonda u komprensiva (DCFTA), 

1. Jindirrizza, fil-kuntest tan-negozjati li għaddejjin dwar il-Ftehim ta' Assoċjazzjoni, ir-
rakkomandazzjonijiet li ġejjin lill-Kunsill, lill-Kummissjoni u lis-SEAE:

(a) li l-impenn tal-UE u n-negozjati li għaddejjin mal-Moldova jkunu bbażati fuq l-
affermazzjoni li l-prospettiva, fuq perjodu ta' żmien twil, tas-sħubija fl-UE hija kemm lieva 
siewja fl-implimentazzjoni tar-riformi u kemm katalista meħtieġa biex dawn ir-riformi 
jkollhom l-appoġġ pubbliku; 

(b) biex jieħdu l-azzjoni meħtieġa biex jiżguraw li n-negozjati mal-Moldova jkomplu bil-pass 
konsistenti attwali, u, għal dak il-għan, itejbu d-djalogu mal-partiti politiċi kollha, u 
jinkoraġġixxi d-djalogu bejn il-partiti fil-Moldova, pjuttost milli jagħżlu elezzjonijiet 
ġenerali friski bħala mezz biex jingħeleb l-impass kostituzzjonali attwali;

(c)  li jkunu konxji mill-impatt qawwi tal-appoġġ konġunt u kkoordinat tal-Istati Membri, kif 
inkorporat mill-azzjoni tal-Grupp ta' Ħbieb tal-Moldova, u sabiex jappellaw għall-
kooperazzjoni kostruttiva mill-pajjiżi ġirien li tradizzjonalment influwenzaw il-Moldova u 
biex dawn iżommu lura mill-indħil politiku; 

(d)  biex jiżguraw li l-Ftehim ta' Assoċjazzjoni jkun qafas komprensiv li jħares 'il quddiem 
għall-iżvilupp ulterjuri tar-relazzjonijiet mal-Moldova fis-snin li ġejjin; 

(e)  biex jirduppjaw l-isforzi biex tinstab soluzzjoni dwar il-kunflitt tat-Transnistrija u, għal dak 
il-għan, jadottaw miżuri biex tinbena l-fiduċja, inkluża l-promozzjoni tal-kuntatti bejn il-
persuni u tar-relazzjonijiet kummerċjali; 

 (f) biex jiżguraw li jkun hemm riżorsi biżżejjed b'appoġġ għar-rwol pro-attiv tal-UE fit-
taħdidiet 5 +2, speċjalment wara li ntemm il-mandat tar-RSUE;

 (g) biex jieħdu l-azzjoni neċessarja b'appoġġ għal-liberalizzazzjoni tal-viżi mal-Moldova 
ladarba jkunu ssodisfati l-kundizzjonijiet u l-parametri meħtieġa, u preferibbilment qabel il-
konklużjoni tal-Ftehim; 

(h)  biex jadottaw, malajr kemm jista' jkun, id-direttivi ta' negozjati rigward il-parti dwar il-
kummerċ u biex jiżguraw li d-DCFTA tkun parti integrali mill-Ftehim;

 (i)  biex joffru aktar appoġġ lill-Moldova biex tagħti spinta lill-kompetittività tagħha sabiex 
tibbenefika mill-vantaġġi li tista' toffri d-DCFTA; 

 (j)  biex jiżguraw li r-reġjun Transnistrijan ikun kopert mill-Ftehim ta' Assoċjazzjoni u l-effetti 
tiegħu, partikolarment id-DCFTA;

(k)  biex jinkludu dispożizzjonijiet dwar il-protezzjoni u l-promozzjoni tad-drittijiet tal-bniedem 
li jirriflettu l-ogħla standards internazzjonali u Ewropej, billi jisfruttaw bis-sħiħ il-qafas tal-
Kunsill tal-Ewropa u l-qafas tal-OSKE u biex jinkoraġġixxu l-awtoritajiet tal-Moldova biex 
jippromwovu d-drittijiet tal-minoranzi, fir-rispett tal-Konvenzjoni ta' Qafas tal-Kunsill tal-
Ewropa dwar il-Minoranzi Nazzjonali;

 (l) biex jenfasizzaw fil-Ftehim l-importanza tal-istat tad-dritt u l-ġlieda kontra l-korruzzjoni u 
jkomplu jappoġġjaw ir-riforma tal-ġudikatura bħala waħda mill-prijoritajiet; biex 
jikkomunikaw lill-gvern tal-Moldova li tkun ħaġa tajba li jagħmel investigazzjoni sħiħa, 
trasparenti u imparzjali dwar l-avvenimenti ta' April 2009;

(m) biex jinkoraġġixxu lill-awtoritajiet tal-Moldova biex jadottaw leġiżlazzjoni kontra d-
diskriminazzjoni li tkun f'konformità mal-leġiżlazzjoni tal-UE u wkoll fl-istess spirtu;

 (n) biex jieħdu l-azzjoni meħtieġa biex jiżguraw li d-dispożizzjonijiet fil-Protokoll għall-FSK 
UE-Moldova dwar il-Parteċipazzjoni tal-Moldova fil-Programmi u l-Aġenziji tal-Komunità 
jkunu riflessi fil-Ftehim ta' Assoċjazzjoni;

 (o) biex jirriflettu fil-Ftehim ta' Assoċjazzjoni l-ogħla standards dwar l-ambjent, 
b'kunsiderazzjoni, fost affarijiet oħra, tal-parteċipazzjoni tal-Moldova fl-Istrateġija għar-
reġjun tad-Danubju, u biex jappellaw għall-modernizzazzjoni tal-istallazzjonijiet 
industrijali l-kbar, fost l-oħrajn dawk li jinsabu fuq ix-xatt tan-naħa tal-lemin tax-xmara 
Dniester;

(p)  li jeżaminaw, fid-dawl tal-importanza għall-iżvilupp ekonomiku tal-ftuħ mill-ġdid tal-linja 
tal-ferrovija bejn Chisinau u Tiraspol, liema passi ulterjuri jinħtieġu biex ikun żgurat it-
trasport bla xkiel ta' merkanzija ġewwa l-pajjiż; 

 (q)  biex jippromwovu riforma akbar fis-settur tal-enerġija, partikolarment permezz tal-
promozzjoni ta' sorsi ta' enerġija rinnovabbli;

 (r) biex jinkoraġġixxu u jappoġġjaw lill-awtoritajiet tal-Moldova biex jindirizzaw il-bżonnijiet 
tal-34.5 % tal-popolazzjoni li jgħix f'faqar assolut jew estrem, iqis li l-għajnuna tal-UE lill-

Moldova għandha tirrifletti aħjar din ir-realtà u li l-programmi tagħha għandhom ikunu 
aġġustati konsegwentement;

 (s) biex jagħmlu enfasi mal-awtoritajiet tal-Moldova dwar il-ħtieġa tal-liberalizzazzjoni tas-
servizzi tat-traffiku tal-ajru, li jkollha impatt sinifikanti fuq il-mobilità tas-soċjetà tal-
Moldova;

(t)  biex jinkoraġġixxu lit-tim tan-negozjati tal-UE biex ikompli l-kooperazzjoni tajba mal-PE, 
fejn jipprovdi feedback kontinwu dwar il-progress skont l-Artikolu 218 (10) tat-TFUE, li 
jiddikjara li l-Parlament għandu jinżamm informat immedjatament u kompletament fl-
istadji kollha tal-proċedura;

 (u) biex jikkonsultaw lill-Parlament Ewropew dwar id-dispożizzjonijiet rigward il-
kooperazzjoni parlamentari;

 (v) biex jinkludu benchmarks ċari għall-implimentazzjoni tal-Ftehim ta' Assoċjazzjoni u 
jagħmlu dispożizzjoni għal mekkaniżmi ta' monitoraġġ, inkluż il-provvediment ta' rapporti 
regolari lill-Parlament Ewropew;

 (w) biex jipprovdu biżżejjed appoġġ finanzjarju u tekniku lill-Moldova biex tiżgura li din tkun 
tista' tissodisfa l-impenji li jirriżultaw min-negozjati tal-Ftehim ta' Assoċjazzjoni u l-
implimentazzjoni sħiħa tiegħu, billi jkomplu jipprovdu programmi komprensivi għall-bini 
tal-istituzzjonijiet u billi jiżguraw li l-programmi ta' finanzjament tal-UE jirriflettu din il-
mira; 

(x)  biex jistiednu lill-Grupp Konsultattiv ta' Livell Għoli tal-UE fil-Moldova biex jirrapporta 
lill-Parlament dwar l-attivitajiet tagħhom sal-lum;

(y) biex iżidu l-għajnuna tal-UE lill-organizzazzjonijiet tas-soċjetà ċivili fil-Moldova sabiex 
jippermettulhom jiżguraw monitoraġġ intern tar-riformi u responsabilità akbar għar-riformi 
u l-impenji li għalihom impenja ruħu l-gvern;

(z)  biex ikomplu jagħmlu pressjoni qawwija fuq l-awtoritajiet tal-Moldova biex jikkonsolidaw 
ir-riformi u jagħmlu progress tanġibbli fil-ġlieda kontra l-korruzzjoni, fir-riforma tal-
ġudikatura, tal-prosekuzzjoni u tas-servizzi tal-pulizija;

(aa) li jinformaw lill-poplu tal-Moldova dwar il-Ftehim ta' Assoċjazzjoni sabiex jibnu l-appoġġ 
għall-aġenda ta' riforma;

2. Jagħti istruzzjonijiet lill-President tiegħu sabiex jgħaddi din ir-riżoluzzjoni li fiha r-
rakkomandazzjonijiet tal-Parlament Ewropew lill-Kunsill, lis-SEAE, lill-Kummissjoni u, 
għall-informazzjoni, lir-Repubblika tal-Moldova.


